
“Buku ini telah menjadi sebuah karya klasik tulen: bacaan wajib untuk 
setiap orang yang benar-benar berminat dengan politik dalam pengertian 
paling umum dan paling tidak partisan.” 
– Milton Friedman

“Buku ini patut dibaca oleh semua orang. Tiada gunanya mengatakan 
bahawa sebahagian besar orang tidak berminat dengan politik; isu poli-
tik yang dibincangkan oleh Dr Hayek ada kena-mengena dengan setiap 
seorang anggota masyarakat.” 
– The Listener

Prakata
Apabila seorang pengkaji hal-ehwal kemasyarakatan profesional 
menulis sebuah buku politik, kewajipannya yang pertama ialah 
mengakuinya. Ini sebuah buku politik. Tidak seperti yang ba-
rangkali pernah saya lakukan, kali ini saya tidak ingin berselind-
ung dengan memberikan gelaran yang lebih anggun atau gah 
seperti “sebuah makalah berkenaan falsafah sosial”. Walau apa 
jua namanya, perkara paling asas perlu disebutkan ialah bahawa 
segala yang saya perkatakan dalam buku ini dirumuskan dari-
pada nilai-nilai utama yang tertentu. Semoga saya telah melak-
sanakan kewajipan kedua yang tidak kurang penting menerusi 
buku ini: untuk menjelaskan sejernih-jernihnya apakah nilai-
nilai utama ini yang menjadi sandaran bagi semua hujah yang 
saya kemukakan.

Bagaimanapun, ada satu perkara lain yang ingin saya tam-
bah di sini. Walaupun buku ini sebuah buku politik, saya merasa 
sungguh-sungguh pasti bahawa keyakinan-keyakinan yang dike-
mukakan dalam buku ini tidak dipengaruhi oleh kepentingan 
peribadi saya. Saya tidak dapat memikirkan sebab untuk me-
mentingkan diri sendiri, kerana jenis masyarakat yang bagus 
pada pandangan saya semestinya mampu memenuhi kepentin-
gan sebahagian besar orang dan bukan hanya kepentingan saya 
seorang. Rakan-rakan saya yang sosialis selalu memberitahu saya 
bahawa sebagai seorang ahli ekonomi saya sepatutnya mendapat 
kedudukan yang lebih penting dalam jenis masyarakat yang saya 

tentang – tapi sudah tentu saya perlu sanggup untuk menerima 
pandangan mereka. Saya juga merasa pasti bahawa penentangan 
saya terhadap pandangan mereka bukanlah kerana pandangan 
mereka berlainan daripada pandangan-pandangan yang telah 
terbiasa pada saya, memandangkan sewaktu muda pandangan-
pandangan mereka itu turut saya anuti dan telah mendorong 
saya untuk memilih kerjaya dalam bidang ekonomi. Bagi mereka 
yang, seperti kebanyakan orang lain sekarang, percaya bahawa 
setiap orang mengemukakan pandangan politik tertentu untuk 
memenuhi kepentingan peribadi, barangkali saya boleh diiz-
inkan untuk menambah bahawa saya mempunyai sebab yang 
cukup banyak untuk tidak menulis atau menerbitkan buku ini. 
Ada banyak orang yang ingin saya jaga hubungan mesra dengan 
mereka, tetapi buku ini pasti akan menyinggung mereka; buku 
ini juga telah membuatkan saya terpaksa mengenepikan kerja-
kerja yang saya rasakan lebih sesuai dengan kelayakan saya dan 
lebih penting bagi saya dalam jangkamasa panjang; dan, paling 
penting, buku ini pasti akan menjejaskan penerimaan terhadap 
karya-karya saya yang lebih ilmiah nanti, sedangkan semua ke-
cenderungan saya lebih kepada kegiatan ilmiah.

Begitu pun, saya menganggap tugas menulis buku ini seb-
agai satu kewajipan yang semestinya tidak saya hindari, terutama 
kerana satu ciri aneh dan serius yang terlihat pada perbincangan-
perbincangan yang sedang berlangsung kini tentang masalah 
dasar ekonomi masa depan, dan hal ini tidak begitu disedari 
oleh orang ramai. Ciri yang saya maksudkan itu ialah hakikat 
bahawa majoriti ahli ekonomi sejak beberapa tahun kebelakan-
gan telah diserap oleh jentera perang, dibisukan oleh jawatan 
rasmi mereka, sehingga akibatnya pandangan orang tentang 
permasalahan ekonomi telah dipengaruhi oleh ahli-ahli ekono-
mi amatur dan pentaksub, serta oleh kalangan yang mempunyai 
kepentingan peribadi atau penawar seribu satu penyakit yang 
ingin dijualnya. Dalam keadaan ini, seseorang yang mempunyai 
waktu untuk menghasilkan karya persuratan boleh dikatakan ti-
dak berhak untuk tidak menyuarakan kegusarannya. Jika tidak 

kerana keadaan yang mendesak, saya berbesar hati untuk mem-
biarkan persoalan dasar negara ditangani oleh kalangan yang 
lebih berwibawa dan berkelayakan untuk memperkatakannya.

Hujah teras bagi buku ini pada pertama kalinya telah dig-
ariskan dalam sebuah rencana berjudul “Freedom and the Eco-
nomic System” yang terbit dalam Contemporary Review, keluaran 
April 1938, dan kemudian dikembangkan dan diterbitkan semu-
la dalam Public Policy Pamphlets, yang disusun oleh Profesor H. 
D. Gideonse dan diterbitkan oleh University of  Chicago Press 
(1939). Saya perlu berterima kasih kepada para penyunting dan 
penerbit kedua-dua rencana tersebut kerana mengizinkan saya 
untuk menerbitkan semula sebahagian kandungan rencana-ren-
cana berkenaan.

